
Түлхүүр үг:  Жүжгийн зохиолын үзэл санаа, жүжгийн зохиолын зөрчил, оршихуйн 
асуудал, нөлөөлөл ба шалтгаан, үр дагавар, театрын үзэл баримтлал, онолын 
сэтгэлгээ  

ХУРААНГУЙ 
   
  Бертольд Брехтийн жүжгийн зохиолуудын уран сайхны онцлог нь 
түүний амьдарч байсан ХХ зууны эхэн, дунд үеийн дэлхий нийтийн нийгэм-улс 
төрийн нөхцөл байдалтай салшгүй холбоотой. Аливаа уран бүтээлчийн хувь 
үзэл баримтлал бүрэлдэн тогтоход хамгийн хүчтэй нөлөөлдөг хүчин зүйл бол 
нийгэм, цаг үеийн нөлөөлөл гэж уран сайхны онолын сэтгэлгээнд үздэг. Тэгвэл 
Б.Брехтийн жүжгүүдийн үзэл санаа бүрэлдэхэд нөлөөлсөн гол хүчин зүйлийг 
марксист үзэл санаа ба хүн төрөлхтөний оршихуйн олон ээдрээтэй асуудлуудаас 
эх үндэстэй гэж үзэх үндэстэй юм. 
   

Б.БРЕХТИЙН ҮЗЭЛ САНААНД 
ЧУХАМ ЮУ ИЛҮҮТЭЙ НӨЛӨӨЛӨВ 

     ХХ зуун дэлхийн улс төр-эдийн засгийн орчинд олон талаараа хүчтэй хямрал 
явагджээ.   Тэдгээр нь хүний ёс суртахуун, үзэл баримтлал, итгэл үнэмшилд 
бодитой нөлөө үзүүлжээ. Үйл явцыг бүхэлд нь авч үзвэл: 

1. Дэлхийн нэг, хоёрдугаар дайн 
2. Үйлдвэржилт ба ажилгүйдэл 
3. Фашизм ба дарангуйлал 
4. Хоёр систем, улс  төрийн хүйтрэл 
5. Хүйтэн дайны оршил гэж нийгэм судлаачид оношилсон байдаг. 

 Тэгвэл Б.Брехтийн жүжгүүдийн үзэл санаа төлөвшихөд дээрх хүчин 
зүйлүүд тодорхой нөлөө үзүүлснийг бүтээлүүдээс нь харж болно. Судлаачийн 
тэмдэглэснээр “Залуу Брехт өөрийн оюун санааны ертөнцийг хангалттай 
хайсан. Эцэст нь тэр олсон. Хэдийгээр түүний залуу нас эмх замбааргүй 
байдал, эргэлзээ, элдэв төөрөгдлүүдийн дунд өнгөрсөн ч, Брехт гэгээн хүчийг 
өөртөө төвлөрүүлж чадсан юм. Тэр өөрийн уран бүтээлд шинэ хүчийг нэмж, 
аз жаргалыг  нээж, хамгийн эрхэм ёс зүй, үзэл санааны чиглэлийг бүтээсэн 
юм. /Б.Райх. “Брехт”. 1960. х.49/ гэсэн байдаг. Илүү тодруулбал, Б.Брехтийг 
зохиолчийн хувьд  төлөвшихөд үнэхээр үзэл санааны хувьд  ээдрээтэй цаг үе 
нөлөөлсөн байна. Түүний яруу найргийн бүтээлүүдээс эхлээд туульсын жүжгийн 
зохиолууд хүртэлх бүх бүтээлийнх нь үзэл санаанд нөлөөлсөн хүчин зүйлсийг 
дараах байдлаар авч үзэж болно. Үүнд:

• Экспрессионизм 
• Гегелийн “диалектик”
• Марксын нийгэмч онол 
• Брехтийн “сайн хүн ба бусад”  хэмээх зүй тогтол ажиглагдаж байна.

  Харин зохиолчийн үзэл санаанд гарсан хувирлуудыг жүжгийн зохиолуудын  
жишээгээр илүү дэлгэрүүлж авч үзье. Зүй тогтлыг хүснэгтээр харуулвал:

Хүснэгт-1

   Хүснэгтээс харвал Б.Брехтийн үзэл санаанд 
гарсан хувирал өөрчлөлтүүдэд нийгмийн чиг 
хандлагын нөлөө шууд туссан болохыг харна. 
Энэ талаар судлаач “Брехт бол гарцаагүй энэ 
зууны шилдэг зохиолч мөн. Хэдийгээр түний 
үзэл санааны байдал, зүүн Германы коммунист 
дэглэмийг дэмждэг, үзэл суртал, соёлын бодлогыг 
нь талархдаг гэж буруушаадаг ч, тэр гайхалтай 
яруу найрагч /жүжгийн зохиолч/ гэдэг нь дамжиггүй 
(Martin Esslin, Brecht: The Man  and  his  Work,  
New  York, Anchor Books, Doubleday & Co., 1961. 
pp. XV-XVI.) хэмээн дүгнэсэн нь дээрх ажиглалт 
таамаглалтай холбоотой юм. 
Харин Б.Брехтийн эхэн үеийн зарим жүжгүүдэд 
оршин байсан ганцаардал, цөхрөл, уй гунигт 
байдлын үзэл санаа, уран бүтээлийнх нь дунд үеэс 
буюу 1940–өөд оны сүүл үеэс илт өөрчлөгдсөн 
байна. Нэг талдаа түүний үзэл санаа, уран 
бүтээлийн хандлагын өөрчлөлт “Тайзан   дээр 
байгаа хүмүүсийн сэтгэл дотор болж байгаа 
явдлыг үйлдлээр дэлгэн харуулдаг урлагиийн 
нэгэн хэлбэр жүжиг...” гэснээс мөн “Тайзан 
дээр өрнөж байгаа элдэв үйл явдал, дүрүүдийн 
сэтгэлийн хөдөлгөөнийг дэлгэн харуулдаг. 
Хичнээн бага үйлдэл байна...жүжиг илүү үнэтэй 
болдог. Сонирхолтой адал явдал болгон уран 
зохиол болдоггүй (Бертольт Брехт. Театр: 
шүлэг найраг, нийтлэл, ярилцлага, хэлсэн үг. /
Орчуулсан.Пүрэвдагва Н./ 2021. х.107.) гэснээр 
илүү тодорхой илэрнэ. 
 Түүний жүжгүүд хүний дотоод сэтгэл, 
эрхэм нандин чанарын тухай өгүүлэх болсноос 
тодорхой харагдана. Энэ өөрчлөлт түүний 
жүжгийн зохиолын дүрүүдээс илүү илэрхий 
ажиглагдана. Жүжгийн зохиолын дүрүүдэд гарсан 
үзэл санааны өөрчлөлтийг Б.Брехтийн гол бүтээл 
гэж үздэг дараах жүжгүүдийн дүрийн жишээгээр 
тайлбарлавал: 
- Галилей, Андреа дүрийн үзэл санааны эргэлт
 Зохиолын эхэнд дээрх хоёр дүрийн хэв 
шинж, өөр өөр байр суурьтай байдаг. Харин 

жүжгийн төгсгөлд байдал эсрэгээрээ эргэж, 
Галалей няцаж, харин Андреа үзэл бодолдоо 
үнэнч үлдэж байна.  
- Эхний бүлгийн Кураж эх, сүүлийн бүлгийн 
Кураж эхийн дүрийн үзэл санааны эргэлт 
 Жүжгийн зохиолын эхний бүлгүүдэд гарах 
Кураж эхийн үзэл бодол, зохиолын сүүлийн 
бүлгүүдэд хэрхэн өөрчлөгдсөнөөс харж болно. 
Кураж эхийн хүнлэг чанарууд зохиолын төгсгөлд 
илүү бодитой харагдана. 
- Грушегийн дүрийн үзэл санааны эргэлтүүд  
 Энэхүү үзэл санааны өөрчлөлтийг судлаач 
Эрнест Шумахер зохиолчийн хэлсэн үгээр баримт 
болгон илэрхийлсэн байна. “Бид уран бүтээлдээ 
өргөн хүрээнд бүгдийг харуулах хэрэгтэй. 
Шинэ хуучин, шалгарсан болоод шалгараагүй, 
уламжлалт хийгээд шинэлэг бүхий л бодит 
боломжуудаар хүмүүсийн амьд харилцааг л 
харуулах шаардлагатай (Эрнст Шумахер. Жизнь 
Брехта. 1988. х.127.) гэсэн нь бидний таамаглалтай 
нийцэж байна. Тэгвэл судлаач Стевани  Унвен 
Брехтийн талаарх бүтээлдээ зохиолчийн үзэл 
санааны болоод уран бүтээлийн товчоог  дараах 
байдлаар системчлэн үзүүлжээ. 

1. The Dark Times  /Хүнд хэцүү цаг үе/ 
2. Brecht: Playwright, Poet and Artist  /Брехт: 
жүжгийн зохиолч, яруу найрагч, жүжигчин /
3. Politics, Economics and a New Morality  /Улс 
төр, эдийн засаг ба шинэ ёс зүй/ 
4. Art and Culture /Урлаг ба соёл/ 
5. Towards a Marxist Theatre /Марксист 
театрын эхэн үе/ 
 6. Key Concepts of Brecht’s Theatrical Theory 
/Брехтийн театрын онол, үзэл баримтлал/
7. Staging Brecht /Брехтийн тайз/ 
8. Four Early Plays /Эхэн үеийн дөрвөн жүжиг 
/
9. Two Music-Theatre Pieces and Kurt Weill / 
Курт Вэйлийн театр- хоёр хөгжим /
10. Marxism and the Theatre / Марксизм ба 
Театр/ 

11. Opposition Plays / Эсрэг үзлийн жүжгүүд / 
12. Five Great Plays /Таван гол жүжиг 
/ гэж ангилсан нь Б.Брехтийн жүжгийн 
зохиолуудын үзэл санааны  эргэлтүүдийг 
харуулж байна.

 Мөн “XX зууны эхэн үеэс уран сайхны 
сэтгэлгээнд гарсан үзэл баримтлалын дотор 
“Текст ба зохиолч” гэсэн ойлголт харьцангуй 
сонирхолтой. Зарим тохиолдолд эсрэг тэсрэг 
хандлагуудыг ч агуулж байдаг. Түүнчлэн “текст 
/бичвэр/ бие даасан органик шинж чанартай. 
Текстээс зохиолчийн талаарх мэдээлэл цуглуулах 
боломжтой.  Dogma in teхт” буюу эх бичвэрт 
зохиолч өөрийн үзэл санаа, цаг үе-нийгмийн 
нөлөөллийг зориуд ба зориуд бусаар тусгах” 
зэрэг онолын ойлголтод тулгуурлан Брехтийн 
жүжгүүдийн талаарх судалгааны  арга зүйн үндсэн 
чиглэл болгожээ. 

ДҮГНЭЛТ

 Б. Брехтийн жүжгүүдийн үзэл санаа 
төлөвшихөд ХХ зууны эхэн, дунд үеийн нийгэм- 
улс төрийн байдал ихээхэн нөлөө үзүүлжээ. 
Мөн зохиолчийн үзэл баримтлалд нөлөөлсөн 

оюун санааны шинэ эргэлтүүд, театрын онолын 
сэтэлгээний шинэ чиг хандлага ч хүчтэй нөлөө 
үзүүлсэн байна. Тиймээс Б.Брехтийн жүжгүүдийн 
нийтлэг онцлог нь дүрийн үзэл санааны 
эргэлтүүдтэй ч шууд холбоотой юм. Түүнд 
нөлөөлсөн гол хүчин зүйлүүдийг сурвалжлан 
тогтооход:
• Экспрессионизм 
• Гегелийн “диалектик”
• Марксын нийгэмч онол 
•  Брехтийн “сайн хүн ба бусад”  гэсэн сонирхолтой 
бүтэц ажиглагдаж байна. 

